
Vrijedi izgovorena riječ.

 

Visoki predstavnik Valentin Inzko

Dobar dan i dobrodošli, dame i gospodo.

Ovoga puta nas niste morali čekati i drago mi je što je tako.
Kao i uvijek, kopije Komunikea će biti dostupne i možete ih
uzeti kada se pres konferencija završi.

Kao što je običaj, moj zamjenik i ja ćemo vas informirati o
sjednici političkih direktora Upravnog odbora PIC-a koja je
završena prije nekoliko sati.

Zadovoljstvo mi je reći da je o tekstu Komunikea postignut
visok  nivo  konsenzusa  iako  je,  nažalost,  Ruska  Federacija
dodala fusnotu za jedan od paragrafa, sa kojim se nisu mogli
složiti.

Nećete biti iznenađeni ako vam kažem da je u protekla dva dana
bilo puno tema za razgovor, jer se u šest mjeseci od našeg
posljednjeg sastanka u junu dogodilo mnogo toga. Istakao bih
nekoliko  pitanja  koja  su  u  protekla  dva  dana  bila  tema
razgovora.

Na  samom  početku,  prvi  paragraf  Komunikea  sasvim  jasno  i
nedvosmisleno  govori  o  neupitnom  opredjeljenju  PIC-a  za
teritorijalni integritet i suverenitet zemlje, kao i punoj
podršci mandatu visokog predstavnika. Također, sve strane se
podsjećaju  na  obavezu  da  poštuju  Mirovni  sporazum,  te  se
ponavlja  da  međunarodna  zajednica  zadržava  potrebne
instrumente  za  osiguranje  poštivanja  sporazuma.

Imajući u vidu skorašnja dešavanja, jedan zaključak je bio
očigledan za većinu delegacija: u BiH još uvijek postoje dvije
političke stvarnosti, pozitivna i negativna.

S jedne strane, zemlja je napravila neke izuzetno pozitivne
korake na putu ka integraciji u EU, što je i PIC konstatirao.
Istovremeno, PIC je pozvao vođstvo u BiH da ubrza provođenje
Reformske agende.

S druge strane, funkcionalnost i stabilnost zemlje i dalje se
suočavaju sa značajnim izazovima, što uključuje i osporavanja
Daytonskog  sporazuma,  i  Upravni  odbor  PIC-a  i  dalje  je
zabrinut u vezi sa tim izazovima.

Naravno, u tom kontekstu, razgovaralo se o referendumu koji je
25. septembra proveden u RS. Ogromna većina članova vidjela je
održavanje  referenduma  protivno  odlukama  Ustavnog  suda,
 prvenstveno kao pitanje vladavine prava. I bili su izuzetno
zabrinuti zbog ideje da neki organi tvrde da se odluke suda
mogu odbaciti ili promijeniti političkim odlukama.

PIC  je  primio  k  znanju  da  je  Ustavni  sud  BiH  poništio
rezultate  referenduma  i  pozvao  na  puno  poštivanje  odluke
Ustavnog suda BiH o Zakonu o praznicima RS.

Mišljenje  Upravnog  odbora  je  da  svi  bh.  lideri  moraju
doprinijeti političkoj stabilnosti – tako što će izbjegavati
osporavanje Daytona i rješavati neslaganja putem dijaloga.

Drugo pitanje o kome se razgovaralo bili su oktobarski izbori.
U tom kontekstu, činjenica da izbori nisu održani u Mostaru



shvaćena  je  kao  temeljni  neuspjeh  odgovornih  stranaka  da
ispune  demokratske  standarde  i  osiguraju  građanima  Mostara
osnovno pravo da glasaju.

Upravni  odbor  PIC-a  izrazio  je  žaljenje  zbog  neuspjeha
političkih stranaka, prije svega HDZ-a i SDA, da postignu
dogovor o Mostaru. Na sastanku sa Predsjedništvom dobili smo
određena  uvjeravanja  članova  Predsjedništva  Čovića  i
Izetbegovića da bi pitanje Mostara moglo uskoro biti riješeno
i očekujemo od njih da ispune to obećanje.

Što se tiče Stoca, Upravni odbor PIC-a ima jedinstven stav da
Centralna izborna komisija treba donijeti odluku o ponovnom
održavanju izbora u Stocu bez daljnjeg odlaganja. Ja bih ovdje
također  dodao  i  da  se  odluka  Suda  BiH  o  Stocu  treba
ispoštovati. Od imperativnog je značaja da situacija u Stocu
ostane mirna.

Isto tako, izabrani predstavnici u onim općinama i gradovima
širom BiH u kojima još nisu formirani organi vlasti treba da
to učine što prije. Svi općinski organi treba da rade na
dobrobit  svih  građana  bez  obzira  na  njihovu  etničku  ili
vjersku pripadnost.

Još jedno pitanje o kojem se razgovaralo sa Predsjedništvom i
koje  je  spomenuto  u  Komunikeu  je  dugotrajna  blokada  rada
federalnog parlamenta zbog sporova oko izvjesnih zakonodavnih
prijedloga.

Još  jednom  moram  reći  da  smo  ohrabreni  uvjeravanjima
predsjednika Čovića da će ti problemi biti riješeni brzo i mi
očekujemo  da  stranke  koalicije  u  Federaciji  i  ispune  to
obećanje i daju se na posao rješavanja mnogih prioriteta i
problema sa kojima su građani suočeni.

Prije nego dam riječ mom zamjeniku Bruceu Bertonu, dozvolite
mi  da  vam  skrenem  pažnju  na  još  jedno  pitanje  koje  je
istaknuto  na  našoj  sjednici:  pomirenje.



Mi smo čvrsto uvjereni da svi politički, društveni i vjerski
lideri u BiH treba da unapređuju međusobno razumijevanje i
toleranciju.

Oni se trebaju suzdržavati od provođenja negativne politike i
politike podjele, kao i radnji i retorike koji idu u tom
pravcu, te historijskog revizionizma i provokativne upotrebe
simbola, što može imati efekat radikalizacije pojedinaca i
zajednica.

A  sada  će  vas  Bruce  informirati  o  ostatku  diskusije  iz
protekla dva dana.

Principal Deputy High Representative Bruce G. Berton

Hvala visoki predstavniče,

Možda  se  sjećate  da  je  na  junskoj  sesiji  PIC-a  nekoliko
delegacija  naglasilo  sveobuhvatnu  korupciju  u  Bosni  i
Hercegovini, koja sprječava društveni, ekonomski i politički
razvoj ove zemlje.

Prema tome, tokom naših rasprava mi smo odlučili da pozovemo
nekoliko nevladinih organizacija da prezentiraju svoje poglede
na situaciju u BiH, uključujući i problem korupcije.

One  su  u  svojim  prezentacijama  obuhvatile  političku  i
ekonomsku situaciju, uključujući i problem korupcije u ovoj
zemlji. Njihove prezentacije su dale realnu procjenu stanja,
između ostalog i stanje sa sveobuhvatnom korupcijom u ovoj
zemlji. Čuli smo kako se usvajaju zakoni i kako se formiraju
institucije da bi se prikazalo da se problem rješava, a u
stvari, veliki dio ozbiljnog posla u borbi protiv korupcije
ostaje neizvršen. To je očigledno propust domaćih organa.

Bilo  je  važno  da  PIC  čuje  iskrenu  procjenu  problema  koji
postoje u BiH, ali bilo bi čak i važnije da njihov glas čuju
politički i institucionalni lideri u BiH, koji su prava adresa
za rješavanja ovakvih problema.



Stabilna politička situacija, vladavina prava i spremnost na
reforme su ključni za ekonomski prosperitet svake zemlje.

Bosni i Hercegovini je potrebna politička klasa, koja bi bila
istinski privržena ovim ciljevima. Njoj su potrebni političari
koji su spremni staviti u stranu sopstvene interese u korist i
za dobrobit građana BiH.

Evropska unija je dala sve od sebe da pruži ruku Bosni i
Hercegovini, i odluka Unije da ovu zemlju prevede u novu fazu
uručivanjem upitnika EU kasnije u toku sedmice dobrodošla je i
pozitivna vijest.

Sada  je  na  izabranim  liderima  u  ovoj  zemlji  da  preduzmu
naredni korak. Da bi to uspješno učinili, oni će se trebati
fokusirati na funkcionalnost političkog sistema i suzdržati se
od retorike podjele koja samo može ovu zemlju vući unatrag.

Kako je rekao visoki predstavnik, primjerci ovog Komunikea će
vam  biti  stavljeni  na  raspolaganje,  a  sada  bismo  rado
odgovorili  na  vaša  pitanja.


